Fáddačoahkkin distaga čakčamánu 27. beaivvi 2002, dii. 12.30 Finnsnes girkus:

Fáddačoahkkimii maid Sámi girkoráđđi (SGR) doalai Finnsnes girkus, ledje boahtán lagabui 50 olbmo. Leaŋgáviika suohkanis bođii sátnejođiheaddji Arne Bergland ja suohkanhoavda      Asbjørg J. Strøm. Doaskku suohkanis bođiiga sátnejođiheaddji Hans Peder Pedersen ja bajásšaddanhoavda Bjørn Abelsen. 

Girku ovddasteaddjit: Leaŋgáviika báhppasuohkana proavás Oddmund Brundtland, searvegotteráđi jođiheaddji Eldar Pedersen, Birggi báhppasuohkana suohkanbáhppa Ingunn Rinde ja Girkoráđi bealis Ragnhild Hellemo.

Sáčča ja biras sámi searvvi ovddasteaddjit ja eaŋkilolbmot. 

Maŋŋil go Leaŋgáviika searvegotteráđi jođiheaddji Eldar Pedersen rabai čoahkkima ja sávai buresboahtima, oaččui SGR jođiheaddji sáni saji muitalit čoahkkima ulbmila birra. Dasto doalai SGR báikkálaš várrelahttu, Line Skum, oanehis álgosátnevuoru ja čujuhii earret eará guovllu sámi historjii ja man mávssolaš lea oažžut sámivuođa oidnosii Sáčča-guovlluin dán áigge. 

Leaŋgáviika searvegotteráđi jođiheaddji čujuhii maid daidda sámi girkobasiide mat 1960-jagiin dolloje Sáččas, ja mat ledje dán guovllu sámiide stuora riggodahkan. Son ávžžuhii fas dakkár girkobasiiguin álgit. 

Davvi-Hålogalándda bisma muitalii bargguid birra mat dál doaimmahuvvojit sámi girkoeallima ektui dán guovllus; 3 sámi – dáru ipmilbálvalusa jagis Sáččá proavássuohkanis, ja dasto juhkkojuvvo sámegiel Ođđa Testamenta mánáide ja nuoraide 5. – 7. skuvlaluohkáin.   

Son lei ovttaoaivilis árvalussii álggahit sámi girkobasiid fas dán guovllus. – Girku lea mávssolaš sadji ovdanbuktit máŋggabealatvuođa, deattuhii bisma. 

Doaskku sátnejođiheaddji Hans P. Pedersen doalai logaldallama das “makkár sámi dovdomearkkat gávdnojit mat muitalit ahte Sážžá lea boares sámi guovlu”. 

Su logaldallan čuovvu dán referáhta fárus. 

Sáčča ja biras sámi searvvi jođiheaddji, Mildrid Pedersen, doalai fas sátnevuoru “Sámi ovdáneami eavttut skuvla- ja kultuvra surggiin”. Su logaldallan čuovvu maid dán referáhta. 

Maŋŋil logaldallamiid bođii ságastallamis ovdan ahte skuvlla bealis lea leamaš unnán beroštupmi sámegillii ja kultuvrii. Danin lea dárbbašlaš bargat máŋgga dásis; skuvllas, girjjálašvuođain, sámi ipmilbálvalusaiguin, kultuvrrain, jna. 

Suohkana bealis muitale rahpasat dan birra ahte earret sámi musea, de ii leat sis guđege suohkanplánain daddjon mihkkege sámegiela dahje kultuvrra birra. Dattege lea dat okta hástalus maid suohkana boahtteáiggi ovdáneamis fertet vuhtiiváldit. – Mii leat buohkat oassin dasa mii maid gullá sámegillii ja kultuvrii, dajai Leaŋgáviika suohkanhoavda Asbjørg J. Strøm.

Fáddáčoahkkima eválueren:

Dát čoahkkimat leat sihke deaivvadansajit ja sadji gos sáhttá oahpu gaskkustit. Lea buorre go suohkanat dán vuogi mielde dahkkojit dihtomielalažžan iežaset ovddasvástádusas sámegielas ja kultuvrras. SGR ferte danin joatkit dákkár fáddačoahkkimiiguin. 

Muhto jerrojuvvui maid ahte máid fertešii ráđđi dahkat dáid čoahkkimiid čuovvolemiin. SGR ferte bidjat čielga ráji  ráđi ovddasvástádusas. Konkrehta čuovvoleapmi ja bargu ferte proavássuohkaniid dásis dahkkot.

